
Kirish. Relyefli payvandlashni kontaktli payvandlashning bir turi sifatida 

ta’riflash mumkin. Bunda bo‘lg‘usi payvand birikma joyidagi tokning zarur zichligi 

elektrodning ish yuzasi bilan emas, balki payvandlanadigan buyumlarning tegishli 

shakli bilan hosil qilinadi. Buyumning bu shakli sun’iy ravishda, turli shakldagi 

mahalliy chiqiqlar (relyeflar) olish yo‘li bilan hosil qilinadi. Birikmaning konstruktiv 

xususiyatlariga muvofiq buyumning shakli tabiiy bo‘lishi ham mumkin. 

Relyefli payvandlashda biriktiriladigan detallar bir vaqtning o‘zida bitta yoki bir 

necha nuqtada yoki butun tegish yuzasi bo‘yicha payvandlanadi, bu detallarning birida 

maxsus tayyorlangan chiqiqlar (relyeflar)ga yoki payvandlanadigan detallarning 

payvandlanadigan joyi shakliga bog‘liq. Payvandlash toki ulangandan so‘ng 

payvandlash joyida tok miqdori juda ko‘payadi va metall tez qiziydi. Bu hol plastik 

deformatsiyalar jadal kattalashuviga olib keladi. Relyefli payvandlashda payvand 

birikma quyma o‘zak hosil bo‘lishi bilan yoki qattiq fazada shakllanadi. 

Payvandlashning mazkur usulida, qoidaga ko‘ra, agar mashinaning bir yurishida bir 

necha payvand birikmalar yoki katta yuzali bitta birikma hosil bo‘lsa, jarayonning 

unumdorligi ortadi. Ba’zi hollarda ushbu usuldan foydalanish payvand birikmaning 

tashqi ko‘rininishini yaxshilash, payvandlash qo‘llaniladigan sohalarni kengaytirish, 

eritib payvandlashning kam tejamli usullarini boshqasi bilan almashtirish va 

elektrodlarning chidamliligini oshirish imkonini beradi. Bir yo‘la bir qancha (10-15 

tagacha) nuqtalar tushirib relyefli payvandlash eng samaralidir. Zalvorli elektrodlar 

vositasida barcha relyeflar bo‘yicha siqilgan detallar qiziydi. Siqish kuchi ta’sirida 

chiqiqlar bir vaqtningo‘zida cho‘kadi. Ichki tegish joyida (kontaktda) me’yoridagi 

o‘lchamli quyma o‘zak yuzaga keladi. Shunday qilib, bir sikl ichida qo‘shimcha 

belgilanmagan va nuqtalari berilgan tarzda joylashgan ko‘p nuqtali payvand chok hosil 

bo‘ladi. 

Relyefli payvandlashning afzal jihatlari: 

— mashinaning bir yurishida bir necha nuqtalar bir yo‘la payvandlanadi, bu esa mehnat 

unumdorligini oshiradi. Bir vaqtning o‘zida payvandlanadigan nuqtalar soni 

uskunaning elektrodlarda zarur payvandlash toki va kuchini hosil qilish imkoniyatiga 

bog‘liq (yupqa po‘latlarda bir yo‘la 20 tagacha relyef payvandlanadi); 

— payvand birikmlar ko‘p elektrodli mashinanalarda nuqtali payvandlashga list 

metallardan yasalgan kichikroq o‘lchamli detallarni payvandlashga qaraganda 

ixchamroq joylashadi; 

— relyeflar nuqtali payvandlashdagiga nisbatan kichikroq oraliqda (kichikroq qadam 

bilan) va payvandlanayotgan detallarning chetiga yaqinroq joylashadi. Shu tufayli 

tayanch yuzasi kichik bo‘lgan, list po‘latdan tayyorlangan detallarga turli mahkamlash 

detallarini bir necha joyidan payvandlab qo‘yish (privarka) uchun relyefli 

payvandlashdan foydalanish imkoni bo‘ladi; 

— nuqtalar oldindan relyeflar bilan belgilab qo‘yilgan joylarda joylashadi. 

Payvandlash izlarining kamligi (kichikligi) birikmaning tashqi ko‘rinishini 

yaxshilaydi; 

— 1:6 va bundan katta nisbatli list metallarni payvandlash mumkin; 

— yuzasi oksidlangan list po‘latlar yaxshi payvandlanadi, chunki relyeflarni 

shtamplash va katta bosim oksid pardalarini qisman yemiradi, tegish (kontakt) 

qarshiligini kamaytiradi hamda barqarorlashtiradi; 

— relyefli payvandlash uskunalari ko‘p elektrodli nuqtali payvandlash mashinalariga 

nisbatan soddaroq. 

Uchma-uch payvandlash deb, kontaktli payvandlashning shunday turini 

aytiladiki, bunda payvandlash detallarning birlashtiriladigan butun yuzasi, butun 

uchma-uch birikish joyi bo‘yicha amalga oshiriladi. Payvandlash uchun detallar qisish 

qurilmasi yordamida pastki tok o‘tkazuvchi elektrodlarga siqiladi. Bu elektrodlar 

kontaktli payvandlash mashinasi transformatori ikkilamchi chulg‘amining har xil 

ishorali qutblari hisoblanadi. Tokni almashlab ulagich yordamida transformatorning 

ikkilamchi chulg‘ami zanjirini tutashtirib, qarshilikka keltirilgan detallar orqali katta 

kuchli tok o‘tkaziladi. Shunda ikki detalning tegish qarshiligi evaziga jadal ajralib 

chiqayotgan issiqlik payvandlanayotgan yuzalarning metallning erish haroratiga yaqin 

haroratgacha tez qizishini ta’minlaydi. Detallar talab etilgan darajada qizigandan keyin 

cho‘ktirish qurilmasi yordamida bosiladi. 

